
ЭРНЕСТ ХЕМИНГУЭЙДІҢ «ШАЛ МЕН ТЕҢІЗ» ПОВЕСІН ОҚЫТУ

Аңдатпа. Бұл мақалада әлемге белгілі жазушы Эрнест Хемингуэйдің «Шал мен теңіз» повесін 
тиімді әдіс-тәсілдермен оқыту мәселесі сөз етіледі. Нобель сыйлығын алған жазушының атақты бұл 
туындысы бүгінде 11-сынып оқулығында қамтылғандықтан, жоғары оқу орындарының студенттерімен 
қоса,  мектеп оқушыларына қатысты да біршама әдістер қарастырылды. Пайдаланылған барлық әдістер 
білім алушылардың топпен жұмысын көрсетеді. Алдымен шығарманың тақырыбын толық ашатын 
«Балық қаңқасы»  әдісі таңдалып, мұның атауы повестегі жайын қаңқасына қатысты ауыстырылады. 
Әдіс атауының өзі білім алушылардың назарын ерекше аудартатыны әрі мұндағы маңызды оқиғалар, 
негізгі мәселелер, бірнеше себептер, қорытындыларды балық қаңқасына орналастыру арқылы мәтінмен 
толық жұмыс жасалынатыны  айқындалады. Эрнест Хемингуэйдің «Шал мен теңіз» туындысын талдау-
да оның аудио кітабы мен фильмін сабақта қолданудың маңыздылығы да қамтылады. 

Сонымен қатар, шығармадағы кейіпкерлердің бейнесін ашуда қолданылатын «FILA» әдісі алынады. 
Осы әдіс арқылы Хемингуэйдің «Шал мен теңіз» повесіндегі басты кейіпкер қарт Сантьягоның мінезі, 
портреті, бүкіл болмысымен қоса,  жас бала Манолоның мінезіне  сипаттама жасалынады. Кейіпкердің 
образдық тұлғасын ашатын сұрақтардың өзі оқушылардың сыни ойлауымен қоса, еркін пікір алысуына 
көмектеседі. Ал студенттердің сыни ойлауын қалыптастыратын «6 неліктен» әдісі де жүйелі талдауға 
алынады. Мұнда туындаған біршама пікірлердің ой елегінен өтіп, өзіндік көзқарастары айқындалады. 
Э.Хемингуэйдің осы туындысын «Шал мен теңіз» деп атауының мәнісіне ашық пікірлер айтылып, 
адам мен табиғаттың мәңгілік тақырып екенін көтере білген жазушының шеберлігі де жоғары деңгейде 
бағаланады. Басты кейіпкердің қарт балықшы болып таңдалуы да шығармадағы оқиға тартысының 
шынайылылығын көрсететіні зерделенді. Шал образының нанымдылығы, негізгі кейіпкердің теңіздегі 
қиыншылықтары  жүйелі түрде талдауға алынады. Жазушының қарт балықшыға серіктес етіп жас ба-
ланы таңдауының мәнісіне де, шығармадағы шал мен баланың  адал достығына  да назар аударылды. 
Сантьягоның құс, балықтармен тілдесуі жайлы мәтіннен үзінді келтіре отырып, шалдың тіршілік иесі-
мен тіл қатуын қалыпты құбылыс ретінде түсіндірілді. Қарт балықшының теңіздегі жалғыз күресінен 
жазушының нені аңғартып отырғаны да сөз етілді. Шалдың теңізден өзі аулаған үлкен балықтың 
қаңқасын ғана әкелуі оқиға шешіміндегі басты мәселені көрсететіні сипатталады. Осы шығарма арқылы 
адам жеңбейтін нәрсе жоқ деген тоқтамға келудің дұрыстығына жеткілікті дәлелдер келтірілді.

Кілт сөздер: көркем проза, әдіс, кейіпкер тұлғасы, балықшы, батылдық, диалог, сыни ойлау.

Кіріспе. Әлемге танымал Эрнест Хемингуэйдің әрбір шығармасы шынайы-
лығымен әрі оқырмандарына үлкен серпіліс әкелуімен ерекшеленетіні белгілі. 
Аңшы, балықшы, саяхатшы, әскери корреспондент, спортшы, сотқар да болған оның 
қалайша жазушылықты таңдағанын өзінің естеліктерінде ашық жазған (Хемин-
гуэй, 1968). Сондай-ақ қаламгердің бала кезінен жазушы болғысы келгенін өзінің 
кейіпкері ұлы жазушы болғысы келетін Ник Адамсті сипаттағанынан да аңғаруға 
болады (Хемингуэй, 1999). Көрнекті американдық қаламгердің өміріне қатысты 

бірсыпыра мәліметтерді Б.Грибановтың зерттеуінен де (Грибанов, 1984) кездестіре 
аламыз. Жазушының әкесі Кларенс Хемингуэй дәрігер болғанмен,  өміріндегі басты 
құмарлығы аң аулау мен балық аулау екен және оның осы іс-әрекеті баласының да 
сүйіспеншілігін оятқанға ұқсайды.  

Қаламгердің «Шал мен теңіз» повесі 1951 жылы Кубада жазылып, бұл туындысы 
1952 жылы ағылшын тілінде («The old Man and the Sea») жарық көрген. Бізге қазақ 
тіліндегі мәтін нұсқасы Н.Ғабдуллин аудармасы арқылы жетті  (Хемингуэй, 2018). 
Ағылшын тілінен ауларылған мәтіннің көркемдік қуатының қаншалықты сапалы 
болатындығы ол аудармашының қабілет, шеберлігіне байланысты екені тағы белгілі 
(Ахмет, Әбдікалық, Асқарова, Әділбекова, 2018: 87). Жалпы, осы туындысы үшін 
1954 жылы Нобель сыйлығына ие болған Э.Хемингуэй ХХ ғасырдың көкейкесті 
мәселелеріне жауап іздей келе, өз шешімін шығармаларында  дәлелдегендей болды. 
Тіпті, суреткердің осы жылдарда берген өзінің сұхбатындағы: «Мен шынайы қарт 
пен шынайы баланы, шынайы теңіз бен шынайы балықты және шынайы акулалар-
ды бейнелеп беруге тырыстым» (Хемингуэй, 1960) деген сөздерінен-ақ өзі сенген 
шындыққа табиғи қалпында көз жеткізе білгенін аңғаруға болады. Автордың осы 
пікірінен кейін-ақ баспасөзде ол туралы қызу талқылануға ұласты. Кім не туралы ай-
тты деген мәселеге тоқтала өтсек, А.Эльяшевичтің мақаласында  жазушының  негізгі 
ұстанымдары  адамды жеңуге болмайтындығын таныта алғаны (Эльяшевич, 1964: 
88-95), И.Кашкин мақаласында Хемингуэйдің Нобель сыйлығына лайықтылығы, 
оқиғаны баяндаудағы шеберлігімен ерекшеленетіні сөз етіледі (Кашкин, 1964:131).  
И.Кашкиннің басқа да зерттеулерінде шығарма оқиғасының маңыздылығына 
айрықша тоқталған (Кашкин, 1977).

Эрнест Хемингуэйдің «Шал мен теңіз» туындысына арнайы зерттеушілерден 
бөлек, әрбір оқырманның өз бетінше  түйін түйіп, әрқилы пікір білдіре алатыны бел-
гілі. Біз де бұл мақаламызда осы көркем прозаға қатысты ой-пікірлерімізді білдіріп, 
11-сыныптың оқулығында қамтылуына орай мектеп оқушылары мен ЖОО-ның сту-
денттеріне оқытуда қолдана алатын тиімді әдістер бойынша талдайтын боламыз.

Материалдар мен әдістері. Бұл мақалада зерттеу әдістері ретінде дәстүрлі 
ғылыми, әдеби талдаумен қатар, салыстыру әдістемелік тәсілі негізге алынады. 

Зерттеу нысанында оқу мақсаттарына қарай бірнеше әдіс-тәсілдерді пайдалануға 
болады. Алдымен білім алушылардың  «Шал мен теңіз» туындысын қаншалықты 
меңгергенін айқындауға байланысты «Жайын қаңқасы» әдісін қолданамыз. 
Шығарманың негізгі өзегі де балықшы мен балық арасындағы қақтығыс 
болғандықтан осы әдісті таңдау орынды. Өйткені повестің соңындағы басты 
кейіпкердің негізгі жетістігі де осы жайын қаңқасы арқылы аңғарылып тұр. Бұл 
әдісте оқу мақсатын жүзеге асыру әрбір қадам бойынша нәтижеге қол жеткізіледі. 
Толық меңгерілген мәтін арқылы студенттер немесе оқушылар одан әрі қаңқаның 
басына мәтінде қарастырылатын маңызды оқиғалар белгіленіп, ал ортасының 
жоғарғы қалқаншаларына бірнеше себептер белгіленеді де, төменгі жағына себе-
птерді нақтылайтын дәйектер, мәселелер, балықтың құйрық жағына қорытынды 
жазылады. Сонымен көркем шығармадағы образдық тұлғаны ашуда қолданылатын 
«FILA», оқушы немесе студенттің білімін таразылайтын «6 неліктен», т.б. әдіс-

тәсілдердін пайдалана отырып, оқу мақсатына сай білім алушыларға көркем про-
заны меңгертудің тиімді жолдары қарастырылады. Атап айтқанда оқушы немесе 
студенттің білімін, топпен жұмыс жасау қабілетін, әдеби сөздік қорын таразылау 
бағытында айқындалады. 

Шығармадан кейіпкер бейнесін ашатын дерек жинап, ол туралы өзіндік ой-
пікірлерді білдіріуде оқытушы мен білім алушылар және білім алушылардың өз 
арасындағы диалогтар құрылады. Оқытушы мен білім алушының арасындағы диалог-
ке үлкен мән берген Ж.Аймауытов өз еңбегінде сұрақтың қойылуы мен жауап алуы-
на қатысты мұғалімнің рөліне ерекше назар аударып, дұрыс емес жауапты да қалай 
түзету керектігін саралап көрсетеді (Аймауытов, 2013: 214). Әдеби шығармаларға 
қатысты сауалдың «тілі жетпей тұрған жерін жөндеу» білім алушының эстетикалық 
талғамын қалыптастыруға көмектесетіні белгілі. 

Білім алушылар шағын топта ортақ проблеманы бірге талқылап, диалогтік 
әңгіменің бір түрі зерттеушілік әңгіме әдісін  қолдана отырып (Әбдіқалық, Алиева, 
Абилдаева, Демжанова, 2021: 6) сыни ойланады, бірлесіп шешім қабылдап, пікір ал-
масады. Сөйтіп, Эрнест Хемингуэй «Шал мен теңіз» туындысын талдауда студенттер 
немесе оқушылардың сөйлеу әрекетімен бірге сыни ойлау мәдениеті де қалыптасады. 

Зерттеу нәтижесі. Эрнест Хемингуэйдің «Шал мен теңіз» туындысында Кубадағы 
шағын ауылдың тұрғыны қарт Сантьягоның ашық теңізде өткізген бірнеше қиын 
күндері мен үлкен балықпен арпалысы сөз етіледі. Мұнда кейіпкерлер де көп емес. 
Десек те жазушының басты идеясын ұғыну үшін алдымен мәтінмен толық таны-
су қажет. Әр топшаға тапсырмалар берілер алдында Эрнест Хемингуэйдің «Шал 
мен теңіз» («Старик и море») деп аталатын фильмінің (Хемингуей, 1990) үзіндісін 
көрсеткен абзал. Теңіздің шуылын есту, балықшылардың өмірін көзбен көру арқылы 
білім алушылардың сабаққа деген қызығушылығы арта түседі. Одан әрі интерак-
тивті тақтада «Жайын қаңқасы» әдісін пайдалануға қатысты балық қаңқасының 
суреті беріледі. Әр топ берілген тапсырма бойынша постер қорғау үшін ол суретті 
өз бетінше салып, қаңқаның басына мәтінде қарастырылатын маңызды оқиғаларды 
белгілейді. Ал қалқанша сүйектерінің әрқайсысына себептер, оларды айқындайтын 
мәселелер, балықтың құйрық жағына қорытынды жазады. Бір топтың орындаған 
жұмысы ретінде төмендегіше қарастырып көрейік:

Мағызды оқиғалар: Қарт Сантьягоның теңіздегі өмірі; баламен бірге әңгімелесуі; 
шалдың жайынды қолға түсіруі, акулалармен күресі.

Мәселе: Қарт балықшының өмірі туралы сипатталған шығармада сәтсіздікті тек 
батылдық қана жеңе алатындығы қарастырылған.

Себептері: «Қарт Сантьягоның үміті толық ақталды ма?» деген тәрізді бірнеше 
сұрақтар қалғаншаға жабыстырылады.

Қорытынды: Оқиғаның аяқталуындағы сюжеттен, яғни, қарт Сантьягоның алды-
нан Маноло есімді баланың қарсы алуы, үлкен жайын қаңқасымен келген шалдың ол-
жасына балықшылардың таң қалуы, шетелдік қонақтардың теңіз жиегіндегі жайын 
қаңқасын акула деп ойлауы, басты кейіпкердің түсінде арыстан балаларын көруінен 
ойлы түйіндер жасалып, жазушының басты идеясы да айқындалады. 

Осылайша, бұл әдісті қолдану арқылы білім алушылардың назарын жайын 
қаңқасының сүйекшелеріне жапсырылатын сұрақтарға аудартатып және оған жауап 

іздете отырып олардың көркем шығарманы толық түсінуіне мүмкіндік жасауға бола-
ды.

Ал басты кейіпкер Сантьягоның бүкіл болмысына сипаттама жасау үшін  бір-
неше әдістің бірі таңдап алынып, мәтінмен тікелей жұмыс жасалынады. Мәселен, 
«Кәрілігіне қарамастан, шалдың жауырыны қақпақтай, екі иығына екі кісі мін-
гендей сом тұлғалы еді, мойны да жуан болатын; қазір ол басын төмен салбыра-
тып ұйықтап отырғанда, желкесінің қатпар-қатпар әжімдері де жөнді байқалмады. 
Үстіндегі көйлегі қайығына құратын желкені секілді қырық жамау еді, жапсырылған 
жамауларының бірі шала оңып, бірі күнге күйіп, мүлде ағарып кеткен. Шалдың сырт 
бітімі сом көрінгенмен, өңі тым кәрі еді, қазір ол көзін жұмып, ұйықтап отырған 
шағында өңі мүлде тым солғын тартып, жансыз адамның кескініндей елестеді» (Хе-
мингуэй, 2018).  Басты кейіпкердің портретіне қатысты мәтіннен жұмыс жасау ба-
рысында сауалдар туындағанда Э.Хемингуэйдің «Шал мен теңіз» аудио кітабынан 
(Хемингуей, 2020)  үзінді тыңдатқан да абзал. 

Сонымен, кейіпкерлердің образдық тұлғасын ашуда қолданылатын «FILA» әдісін 
11-сынып оқушыларына қолданатын болсақ, әр топ өз бетінше кестені толтырып, 
шығармадағы шал мен баланың бүкіл болмысына талдау жасайтын болады. Мәселен, 
бір топтың зерттеу нәтижесі былайша берілуі мүмкін: 

F- (кейіпкер туралы дерек) Сантьяго – жағымды кейіпкер, қарапайым балықшы, 
84 күн бойы қармағына үлкен балықтар түспесе де үмітін үзбеген қайсар, еңбекқор. 
Маноло - жағымды кейіпкер. Ол өте қайырымды, түсінігі мол, жас та болса қолынан 
келгенінше қарт балықшыға қолғабыс еткісі келеді. 

I- (кейіпкер туралы ой-пікір) Сантьяго – қанағатшылдық пен шыдамдылықты, 
Маноло – сезімтал және адалдықты сомдаған бейнелер деген ой-пікір туады. 

L- (кейіпкердің образдық тұлғасын ашатын сұрақтар) Үш айға жуық сәтсіздікке 
үшыраса да неліктен Сантьягоның өзіне деген сенімі жоғары болды? Шығарма 
соңында Маноло не себепті көзіне жас алды? 

A- Автор Сантьягоны суреттеу арқылы қандай да болмасын өз кәсібіне 
сүйіспеншілікпен қарайтын жанның әрдайым жетістікке жететінін дәлелдеп 
жазған. Демек, қарт балықшының іс-әрекетінен, әсіресе, табандылығынан адамның 
көздегеніне қол жеткізуге болатындығын аңғарамыз. Бала болса да Манолоның 
Сантьягоға сенім артуынан басты кейіпкердің кәсіби шеберлігімен қоса, адалдығы 
мен адамгершілігі жағынан да тым жоғары екеніндігін байқатады.

Осылайша, әр топ берілген тапсырмалары бойынша қорғап шығады. Әрқилы 
сыни ойлар оқушылардың нені білгісі келетінін айқындай түседі. Кейде ұқсас пікір-
лер қайталанып жатуы да мүмкін, бірақ сол арқылы да білімдерін одан әрі бекіте 
түседі. Жалпы, осындай әрбір әдіс-тәсілдердің өзіндік тиімділігі де сабақтың толық 
мақсатына жеткендігімен өлшенетіндігі тағы белгілі.

Талқылануы. Білім алушылар сыни ойлау арқылы дұрыс әрі нақты жауап беруге 
дағдыланады. Бұл тарапта көркем мәтінді талдауда  «6 неліктен» әдісі жиі қолданысқа 
ие. Әрине, студенттерге ой салатын сұрақтар күрделі болуы мүмкін және ол ал-
дын ала интерактивті тақтада жазылып тұрады. Жауапты әр топ аралас жауаптың 
үлгісімен де бере алады. Бұл әдісті қолданудағы негізгі мәселе сұрақтарға нақты әрі 

дұрыс жауап алу арқылы өтілетін материалды толық меңгерту болмақ. Студенттерді 
алты топқа (4 немесе 5 студенттен) бөліп, әр топқа берілген сұрақтың талқылану 
мүмкіндігіне қарай уақыт белгіленіп, кері байланыс жүргізіліп отырады.

Сонымен, «6 неліктен» әдісі бойынша студенттер тапсырмаларды топпен бірге 
талқылап, төмендегіше жауап бере алады: 

Бірінші топқа: Неліктен Э.Хемингуэй туындысын «Шал мен теңіз» деп атаған?
Жауап: Тақырыпты осылай таңдауының өзінде жазушының ішкі әлемінде толып 

жатқан себептер болуы мүмкін.  Біздіңше, Э.Хемингуэй алдымен адам мен табиғаттың 
мәңгілік тақырып екенін көтере білді. Сюжеттің басты кейіпкері – қарт балықшы 
Сантьяго, ол кедей әрі жалғыз, күнделікті теңізде ауыр еңбекпен нан табуға мәжбүр. 
Шал деп алғанда көз алдымызға ақылы тасыған данагөй елестеуі мүмкін, шығармада 
олай емес, тым қарапайым кейіпкердің бар ғұмыры ұшы көрінбейтін ашық теңізде 
балық аулаумен өтіп жатыр. Шалдың бар байлығы да бары да теңіз. Жазушының 
тақырыпты осылай таңдап алуына шығарманың бүкіл идеялық мазмұны да сәйкес 
келеді.

Екінші топқа: Неліктен басты кейіпкер қарт балықшы болып таңдалды?
Жауап: «Шал мен теңіз» повесіне талдау жүргізгенде осы сұраққа айқын жау-

ап ала аламыз. Егер балықшы жас болса, онда оқиға соншалықты драмалық болмас 
еді. Оқырман да теңіз үстіндегі ескі қайығымен балық аулаған қарт балықшының 
шыдамдылығы мен батылдығына соншалықты тамсанып отырмас еді. Кейде 
қоғамда көп жағдайда қарттарды көп нәрсеге жарамсыз деп санайтыны рас. Ал 
осы  Сантьягоның бейнесі арқылы қоғам есептен шығарған қарттардың  жетістік-
ке ұмтылуға деген үміті бар екенін айтқысы келетіндей. Сондай-ақ американдық 
классиктің туындысындағы балықшының тәжірибесі мен қарттығы артықшылық 
ретінде ұсынылған. 

Шалдың сексен төрт күн қатарынан үлкен балық түсіремін деген сеніммен 
үмітін үзбей үлкен теңізге қалт-құлт еткен қайығымен соңында жалғыз шығуы, 
бұрын-соңды жалғыз аулап көрмеген үлкен жайынды қолға түсіруі, олжасының 
соншалықты үлкендігінен, яғни, шамасы келмейтіндіктен жайынның жетегімен 
теңіз ортасына кетіп қалуы, шалдың үш күн қатарынан көп бейнетпен арпалысуы 
шығарма сюжетінің нанымдылығын арттыра түседі. Оқырман кейіпкерімен бірге 
теңіз жыртқыштарымен арпалысып, бар қиыншылықтарымен бірге бөлісіп, сезінеді. 
Шығарманы оқып отырғанымызда өзіміз де қарт балықшының қасында жүргендей 
күй кешуіміз осы туындыдағы шал образының шынайылылығынан болса керек.

Үшінші топқа: Неліктен жазушы қарт балықшыға серіктес етіп жас баланы 
таңдады?

Жауап: Шығармада шал пен баланың достығы ерекше назар аудартады. 
Қарттар мен балалар жақсы тіл табысады деген пікір бар. Жазушы осы жағынан да 
қарастыруы мүмкін. Бірақ көп жағдайда астарлы пәлсапалық ұғымдар бар сияқты. 
Сантьяго сәтсіздіктерге ұшыраса да Манолин оған деген сенімін жоғалпайды. Тіпті, 
шығармада ол қартқа оны ешқашан тастамайтынын, одан көп нәрсені үйренетінін 
және олар бірге тағы да көп балық аулайтынын айтып жұбатып қояды. Бір жағынан 
бала қарттың өз ісінің шебері, тәжірибелі теңізші екенін білгендіктен одан әлі де 

үйренетін нәрсесі бар деп санайтын тәрізді. Шығармадағы екеуінің мына диалогы-
нан да көп нәрсені аңғаруға болады:

 «– Ал дүние жүзіндегі ең жақсы балықшы – сенсің.
– Жоқ-ә. Менен де асқан балықшылар бар, көбімен жолдас болғанмын.
– Ой, тәйір-ай!– деді бала. – Дүниеде жақсы кісілер, сондай тамаша балықшылар 

аз емес шығар. Бірақ сендей адам еш жерде жоқ» (Хемингуэй, 2018). Міне, баланың 
шалға деген құрметі тек кәсіби балықшы ретінде ғана емес, адам ретінде айрықша. 
Жағалауда да бірінші болып оның адал серігі Манолиннің күтіп алуы да осы 
сүйіспеншілікті көрсетсе керек. 

Төртінші топқа: Неліктен жазушы Сантьягоны құс, балықтармен тілдестіреді? 
Мәтіннен үзінді келтіріңіз.

Жауап: Шал ұшы қиыры көрінбейтін теңіздегі сапарында өз ойларымен ғана 
серік болып, бірнеше күнді жалғызсырамай өткізді. Сантьяго да тіршілік иесі. Ол да 
жанында адам болмай неше күннен бері ішқұса болды. Қыбырлаған тіршілік иесімен 
тіл қатуы табиғи құбылыс. Мұны жазушы туындысында былайша шебер суреттеген: 
«Құс тыныстау үшін қайықтың құйрығына кеп қонды. Содан соң шалдың төбесінен 
айналып ұшып өтті де, өзіне жайлырақ орын тауып, қармақбауға келіп қонды.

– Сенің жасың қаншада? – деп сұрады шал одан. – Бұл бірінші сапарың болар?
Құс бейне жауап бергендей, шалдың бетіне қарады. Қармақбаудың қаншалық 

берік екенін байқауға оның әл-дәрмені жоқ, қанаты талып қатты шаршаған құс бауды 
нәзік аяқтарымен қысып ұстап, жіп үстіне тербетіліп қана отырды.

– Қорықпа, жіп қатты тартылып керіліп тұр,– деді шал оған. – Тымық түнде осын-
ша қалжырағаның не? Осы күнгі құстардың өзі не боп кеткен?

...Құспен сөйлескені оған демеу болды, қармақтың бауын иығына сап түні бойы 
қарысып тартып отырғандықтан, арқасы ағаштай сіресіп қалып еді, енді сыздап 
ауырғаны анық білінді...

– Әу, балық, жағдайың нашарлады ма? – Құдай куә, маған да оңай тиіп отырған 
жоқ.

Қарияның әйтеуір бір тіршілік иесімен сөйлескісі келді де, жан-жағына көзін ау-
дарып, кішкентай құсты іздеді. Бірақ, құс көрінбеді» (Хемингуэй, 2018).

Бесінші топқа: Неліктен Сантьяго ауылына аулаған жайынының қаңқасын ғана 
апарады?

Жауап: Сантьяго өзі ұстаған алып жайынды қармаққа түсіргенімен, оны қайығына 
сала алмайды. Онымен арпалысы бірнеше күнге созылды. Балықшының бар мақсаты 
ұзақ күткен олжасын да, өзін де теңізден жағаға аман алып шығу болатын. Алай-
да, балықтың үлкендігі соншалық өның қайғынан екі фут ұзын екендігі белгілі бо-
лады. Оның су бетіне көтерілгенде алдымен жон арқасы көрініп, одан да жоғары 
көтерілгенде басы мен арқасы көгілдір теңізбен күн көзіне шағылысады. Ұшы-қиыры 
жоқ теңіз үстінде осы үлкен балықпен шал жалғыз алысады. Тіпті, шал алып жайын-
мен алысып келе жатып та бұл балықты ұстаса, Құдайға құлшылық қылуға өзіне 
серт беріп, арасында дұға да оқиды. Сөйтіп, бұл жайынға күші жетпейтіндігін білген 
шал оның ырқына көніп, теңізде ұзақ жүріп қалады. Бірнеше акулаларға кезігуі де 
жайынды толық алып шығуға кедергі болады. Жыртқыштар балықшының қайығына 

жабысқан жайында толығымен жегеннен кейін ғана жалғыз шалды аман қалдырады. 
Шал  ұстаған балықтан тек олжа ретінде жайынның үлкен қаңқасы қалады. Міне, 
Сантьяго ауылына аулаған балығын бүтіндей әкеле алмайды, бірақ ол балықшы 
ретінде өзінің өміршеңдігін дәлелдеді. 

Алтыншы топқа: Неліктен осы шығарма арқылы адам жеңбейтін нәрсе жоқ деген 
тоқтамға келеміз? 

Жауап: Шығармада екі өзгермейтін күрескер қатар берілген. Адам мен табиғаттың 
қақтығысы белгілі бір тараптың жеңісіне әкелуі мүмкін емес. Сондықтан Хемингуэй 
өзінің осы туындысын екіұштылықпен аяқтайды. Жеңілістегі жеңіс – бұл ғасырлар 
бойғы күрестің ұраны. Бірақ жалпы философиялық тұрғыдан алғанда, Сантьяго 
адам өміріндегі мағынасы зор төзімділік, шыдамдылықпен күреседі. Қарт адам үшін 
теңіздегі күрес оңай емес. Оның аштық пен шөлге шыдауы, күнге қақталуы өз ал-
дына, аяқ-қолдардың ұюы, т.б. қиындықтар оның батылдығын айқындай түседі. Со-
нымен, біз балықшының батылдығын жүректің тереңдігінен шығатынын аңғардық. 
Мұнда балық та өз өмірі үшін соңына дейін күреседі. Тағдыр оларды осылай күресуге 
тағайындады, біреуінің өлімі екіншісіне өмір береді. Бұл тізбек көптеген ғасырлар 
бойы келе жатқан және ол мәңгі өмір сүреді де.

Хемингуэй адамның жеңілмейтіндігі туралы айтылған гуманистік идеаларды 
өзінің бүкіл шығармашылық жолындағы іздеген кейіпкерінен тауып, соның бей-
несін сомдай алды. Бұл  кейіпкерді халықтық ұстаныммен бағалайтын болсақ, 
Сантьягоның батылдығы тек бір адамның батылдығы ғана емес, бүкіл Куба халқының 
батылдығы деп айта аламыз. Хемингуэй шығарған жеке тұлға – бұл төзімді ұлттың 
табандылығының белгісі. «Шал мен теңіз» арқылы Хемингуэй өзінің  құдіретті 
талантының халықпен тығыз байланыста екенін айғақтады.  

Қорытынды. Түйіндей келе, әлемге танымал Эрнест Хемингуэйдің «Шал мен 
теңіз» туындысын мектеп оқушылары мен жоғары оқу орындарының студенттеріне 
жоғарыда аталған тиімді әдіс-тәсілдермен оқыту арқылы оқу мақсаттарына толық 
жеткізіп, әрі көркем мәтінді жан-жақты  меңгерте аламыз. Бұл туындыны талдауда  
тиімді әдістердің бірі ретінде «Балық қаңқасы» арнайы таңдалып алынды. Бұл әдістің 
сабақтың тақырыбын толық ашумен қоса, білім алушылардың мәтінді толық игеруі-
не мүмкіндік әкелетіні ескерілген еді. Сондай-ақ шығарма мазмұнын тез ұғынып, 
берілген сұрақтарға жауап іздеуде аудио кітап мен фильмді сабақта қолданудың 
мәнділігі де қарастырылды. Таңдап алынған әдістердің тиімділігі шығармадағы 
кейіпкерлердің образдық тұлғасын жан-жақты ашатындығымен назарға алынды.

 Сыни ойлауда да әрбір тұлға өзінің жеке ойымен, өмірге деген көзқарасымен және 
ойлау қабілетімен ерекшеленетінін, мәселенің шешімін дұрыс тауып, ойын жеткізе 
білетін дағдыларды қалыптастыруға болатынын байқатады. Шығармадағы кейіпкер-
лерді даралау мен оларды өзге туындылармен салыстыру үшін әр түрлі жолмен талда-
та беруге болады. Алайда, білім алушылардың өздеріне еркін сұрақтар қойғызып, ер-
кін жауап беруіне молынан мүмкіндік берсек, повестегі басты кейіпкердің тағдырына 
қатысты ойталқыларды таразылауға және өзіндік даралық тұлғасын  ашуға септігін 
тигезеді деп ойлаймыз. Туындыдағы басты кейіпкердің қарт балықшы, оған серік-
тес етіп жас баланың таңдалуының мәнісіне де  біршама ой жүгіртіп, өз бетінше 

тұжырым жасауға мүмкіндік алады. Жалпы, шығарманы осылай талдау арқылы адам 
жеңбейтін нәрсе жоқ деген тұжырымның дұрыстығына оқушылар да, студенттер де 
өздерінің ой таразысы арқылы көз жеткізе алатын болады.

Изучение повести Эрнеста Хемингуэя «Старик и море»

Аннотация. В данной статье речь идет о проблеме эффективного обучения повести всемирно из-
вестного писателя Эрнеста Хемингуэя «Старик и море». В связи с тем, что это популярное произведе-
ние писателя, получившего Нобелевскую премию, изучается в 11 классе, были рассмотрены некоторые 
приемы обучения как студентов вузов, так и школьников. Все используемые методы отражают работу 
обучающихся в группе. Сначала выбирается метод «скелет рыбы», полностью раскрывающий тему про-
изведения, и название его заменяется на скелет сома, упоминаемого в повести.  Авторы статьи также 
подчеркивают важность использования аудиокниги и фильма на уроке при изучении повести Эрнеста 
Хемингуэя «Старик и море».

Также используется метод «FILA», который применяется при раскрытии образов героев произве-
дения. С помощью этого метода создается описание характера, портрета молодого мальчика Маноло, 
главного героя в повести Хемингуэя «Старик и море». Вопросы, раскрывающие образную личность 
героя, помогают учащимся свободно обмениваться мнениями, включая критическое мышление. А ме-
тод «6 почему», формирующий критическое мышление студентов, также поддается систематическому 
анализу. Здесь происходит переосмысление возникших мнений, определяются собственные взгляды. 
На высоком уровне оценивается мастерство писателя, который открыто высказал мнение по поводу на-
звания этого произведения Э. Хемингуэя «Старик и море». Огромная рыба, которую рыбаку предстоит 
вытащить на берег – это собирательный образ всего улова, который рыбаку приходилось ловить. Основ-
ная проблема – принятие себя и понимание своих потребностей. Рыбак постоянно старается победить 
рыбу и не обращает внимания на то, что ему тяжело, что леска режет ему руки, что ему больно и кровь 
течет по рукам.  Он не понимает, что в такой ситуации делать, потому что творение природы сейчас в 
изуродованном виде – в его руках обычная туша мяса. Старик просит прощения у рыбы за то, что все 
так получилось, он оправдывает себя тем, что этой рыбой можно накормить других людей.

Ключевое слово: художественная проза, метод, личность героя, рыбак, смелость, диалог, критиче-
ское мышление и др.

1 Abildayeva K.*, 2 Abisheva N., 3 Tazhibaeva Sh.
1,3 Kazakh National Women’s Teacher Training University, Almaty, Kazakhstan

2 Nur Mubarak Egyptian University of Islamic culture: Almaty, Kazakhstan
Е-mail: 1 abildaeva.00@mail.ru, 2 anurziya990@gmail.com, 3Tazhibaeva_Shinar@mail.ru

1 ORSID: 0000-0002-7847-5394, 2 ORSID: 0000-0002-1627-6832,
3 0000-0002-6168-072X

Study of Ernest Hemingway’s novel “The Old Man and the Sea”

Annotation. This article deals with the problem of effective teaching of the story of the world-famous 
writer Ernest Hemingway “The Old Man and the Sea”. Due to the fact that this popular work of the writer 
who received the Nobel Prize is studied in the 11th grade, some teaching methods were considered for both 
university students and schoolchildren. All the methods used reflect the work of students in the group. First, the 
“fishbone diagram” method is chosen, which fully reveals the theme of the work, and its name is replaced by 

the skeleton of the catfish mentioned in the story. The authors of the article also emphasize the importance of 
using audiobooks and films in the classroom when studying Ernest Hemingway’s novella “The Old Man and 
the Sea”.

The “FILA” method is also used, which is used when revealing the images of the heroes of the work. 
Using this method, a character description is created, a portrait of a young boy Manolo, the main character in 
Hemingway’s story “The Old Man and the Sea”. Questions that reveal the figurative personality of the hero 
help students to freely exchange opinions, including critical thinking. And the “6 why” method, which forms 
students’ critical thinking, also lends itself to systematic analysis. Here there is a rethinking of the opinions that 
have arisen, one’s own views are determined. The skill of the writer, who openly expressed his opinion about 
the title of this work by E. Hemingway “The Old Man and the Sea”, is evaluated at a high level. The huge fish 
that the fisherman has to pull ashore is a collective image of the entire catch that the fisherman had to catch. The 
main problem is self – acceptance and understanding of your needs. The fisherman constantly tries to defeat 
the fish and does not pay attention to the fact that it is hard for him, that the fishing line cuts his hands, that it 
hurts him and blood flows through his hands. He does not understand what to do in such a situation, because 
the creation of nature is now in a mutilated form — in his hands is an ordinary carcass of meat. The old man 
apologizes to the fish for what happened, he justifies himself by saying that this fish can be fed to other people.

Keywords: fiction, method, hero’s personality, fisherman, courage, dialogue, critical thinking, etc.

